
  miércoles, 27 de febrero de 2002

Preto de 1.500 galegos pediron cita médica no seu centro de saúde a través de internet

Preto de 1.500 solicitudes de cita previa médica para acudir ó centro de saúde, concretamente 1.498, foron as realizadas ata a actualidade, dende o 22 de novembro pasado, polos cidadáns da nosa comunidade autónoma. Por provincias, a de Pontevedra, con 595 peticións é a que máis utiliza internet para solicitar cita co seu médico, seguida da Coruña con 497, Ourense con 223, e Lugo, 183. Esta iniciativa foi posta en marcha polo Sergas en novembro. 

Os centros de saúde que máis reciben, ata a data, estas peticións informáticas para conseguir unha cita co médico de cabeceira son, tamén de xeito provincializado, na Coruña, o Ambulatorio Concepción Arenal; en Lugo, o de Fingoi; en Ourense o Novoa Santos, e, en Pontevedra, o Virxe Peregrina da cidade do Lérez. 

Outros centros que están á cabeza deste tipo de peticións son o de Porriño, o de Vigo (centro), o de San José na Coruña, e o Fontenla Maristany en Ferrol. 

Este renovado portal sanitario (http://www.sergas.es/), que está en funcionamento dende o 21 de novembro do pasado ano, data na que foi presentado á cidadanía galega polo responsable de Sanidade, Hernández Cochón, é un instrumento que está a facilitarlles ós cidadáns as interaccións e relacións coa Administración sanitaria galega. 

Así mesmo, é unha nova canle de información deseñada coa máis moderna tecnoloxía para facilita-la implementación de todo tipo de aplicacións para a poboación. Deste xeito, tódalas transaccións efectuadas mediante este procedemento nas que interveñan datos de carácter persoal son feitas coas máximas garantías de seguridade. 

Con esta iniciativa pioneira en España, conséguese, tamén, que o usuario galego poida obter de xeito áxil e sinxelo, información actualizada e en tempo real sobre os recursos sanitarios dos concellos galegos a disposición do cidadán a través da Guía de Servicios Interactiva. 

Para realiza-la petición de cita previa, o cidadán só ten que introduci-los datos da súa tarxeta sanitaria e selecciona-lo centro de saúde ó que pertence. Unha vez rematada esta operación deberá indica-lo motivo da consulta e seleccionar, entre calquera dos dez días seguintes, a fecha e a hora desexada para a cita. 

Seguidamente, o sistema encargarase de realiza-las comprobacións oportunas e de buscar unha data que sexa axeitada ás preferencias do paciente. Antes de asignar de modo definitivo esta opción, amosaranse os datos ó demandante para que os confirme. A todo o antedito engádese a posibilidade de consultar tódalas citas pendentes, así como anular calquera delas. 

Outras das prestacións desta nova web do Sergas é a posibilidade que ten o cidadán galego de solicita-la Tarxeta Sanitaria, ademais de visualiza-lo abano de facultativos que ten disponibles e os lugares e horarios de consulta. Esta posibilidade, que ata a data de hoxe xa ten recibido máis de 300 consultas, supón unha gran mellora dos servicios para o usuario posto que ata agora o cidadán tiña que acudir ó seu centro de saúde e cumprimentar un formulario para poder solicitar este documento. A vantaxe a partir da entrada en funcionamento deste portal é clara posto que dende o seu domicilio, e a calquera hora do día, os galegos teñen dispoñible este servicio. 

A tarxeta sanitaria, unha fórmula para axiliza-la cumprimentación de receitas  

 A tarxeta sanitaria, que xurdiu para consolidar un sistema de información integrada para a xestión, acredita a asistencia sanitaria para toda a poboación protexida polo Sergas. Ademais, posibilita unha xestión máis áxil da cita, xa que se dispón dos datos do cidadán e da súa asignación médica, axilizando a cumprimentación de receitas e volantes de interconsultas. 

A páxina do Sergas, que xa antes desta importante e recente renovación xa tiña numerosas visitas ata completar, ó longo do 2001, máis de 358.000, está estructurada en tres apartados: a portada, onde se recollen os temas de interese preferente ou campañas que se están a desenvolver; as promocións, no que figuran proxectos ou informacións de interese actual así como enlaces ou organismos e institucións relacionadas coa Consellería e o Sergas, e o apartado de novidades, onde están situadas as noticias de recente aparición. 

A todo o antedito hai que engadir que mediante esta páxina o cidadán galego tamén pode obter información sobre os procesos de selección de persoal para a Administración sanitaria, e a publicación dos procedementos de contratación abertos. Deste xeito, publícanse, por unha banda, tódalas fases dos distintos procesos selectivos (convocatorias, exercicios, resultados, disposicións, etc.), e pola outra, figura toda aquela información útil para as empresas licitantes. 

� Información a data do 23 de febreiro de 2002.





